
তাহক বিনাশ কৰি বনত ফুৰিবা।

দেৱ ব্ৰাহ্মণেৰ বৰ দুখক খণ্ডিবা॥

যমদগ্নি পৰ্শুৰাম মাৰ্কণ্ডয় ক্ষষি।

অগস্তি গাল্লব আদি চাহিবা হৰিষি॥১৩৭

কিন্তু উত্তৰৰ ভাগে কৰিবা গমন।

পশ্চিমক নেযাবাহা আছে ম্লেচ্ছগণ॥

মহাদুষ্ট ম্লেচ্ছ সেনা অক্ষয় অব্যয়।

দেবীৰ বৰত য়িতো বাঢ়িয়া আছয়॥১৩৮

হেন শুনি দুনাই যুধিষ্ঠিৰে কথা কয়।

কোন ম্লেচ্ছ সেনা কেনে বাঢ়িয়া আছয়॥

কেন মতে মহামায়া তাক বৰ দিলা।

ইসব কাহিনী শুনিবাৰ ইচ্ছা ভৈলা॥১৩৯

মুনিয়ে বোলন্ত ৰাজা শুনিয়োক কাজ।

যজ্ঞ আৰম্ভিলা দক্ষৰাজে পাই লাজ॥

দক্ষৰ দুহিতা সতী জায়া মহেশৰ।

পিতৃৰ গৃহক গৈলা আনন্দ বিস্তৰ॥১৪০

স্বামীৰ ভাগক নেদেখিয়া মহাসতী।

শোকে অপমানে পাচে প্ৰাণ ত্যজিলন্তি॥

এহি কথা শুনি হৰে ভাৰ্য্যাৰ মৰণ।

কৰিলন্ত মহাদুখে শোক ঘনে ঘন॥১৪১

দুই নাসিকাৰ হন্তে ম্লেচ্ছা বাছিআইলা।

